
আমার কি সাধ্য; মুখে বলা বৈত নয়;

না গিলিলে মুখে তুলে দেওয়ায় কি ফল

থাক থাক ক্ষণকাল, দেখিবে এখনি,

মৃত্যু বিভীষিকা সম, দৈত্য সেনাগণে।

বাসকসজ্জায় হেন, যমেরে ভেটিবে।

ছিটায়ে পড়িয়া রূপ রহিবে ধরায়।”

এতেক কহিয়া দূত, আসি উত্তরিল,

প্রভাতের সম, যথা শুম্ভ মুগ্ধ মন,

প্রেমের স্বপন দেখে মোহ নিদ্রা যোগে?—

আকাশ কুসম কভু তুলিছে উল্লাসে,

সুখের সাগরে কূল, দেখিছে না কভু,

আশারামধনুকেতে কখন বা দেখে,

কতই উজ্জল রঙ্গ মোহিনী মূরতি।

দূতেরে দেখিয়া যেন চৈতন্য হইল!

আস্তে ব্যস্তে জিজ্ঞাসিলা;—"একাকী যে তুমি,

দূত, কোথা সে প্রেমদা?—আসিতে কি পিছে?

আগে কি এসেছ তুমি সুসম্বাদ লয়ে?”

"যে সম্বাদ আনিয়াছি সুসম্বাদ তাহা

কেমনে কহিব প্রভো!” উত্তরিল দূত।

"সামান্য কামিনী, দেব, নহে সে রমণী—

তব সাথে যুঝিবারে কামনা তাহার।”

বিস্তারি কহিল দূত গিরিজার বাণী।

